
Costi e tempi del processo: i rimedi alternativi 

I. L’arbitrato nel diritto romano 

1. Ulp. 13 ad ed. D. 4,8,13,2: Recepisse autem arbitrium videtur, ut Pedius libro nono dicit, qui iudicis partes 
suscepit finemque se sua sententia controversiis impositurum pollicetur. quod si, inquit, hactenus intervenit, 
ut experiretur, an consilio suo vel auctoritate discuti litem paterentur, non videtur arbitrium recepisse. 

2. Proc. 5 epist. D. 17,2,76: ... arbitrorum enim genera sunt duo, unum eiusmodi, ut sive aequum sit sive iniquum, 
parere debeamus (quod observatur, cum ex compromisso ad arbitrum itum est), alterum eiusmodi, ut ad boni 
viri arbitrium redigi debeat, etsi nominatim persona sit comprehensa, cuius arbitratu fiat. 

3. TH 76, pag. 4: [In controu]ersia quae est in[ter L. Cominium | Prim]um et L. Appuleium Proc[ulum de finibus 
| fundi] Numidiani qui est [L.] Comini Pr[imi et fun|di Str]a[t]anic[i]ani (?) qui est L. Appul[ei Proculi | 
quod]que L. Appuleium Proculum [et L. Co||miniu]m Primum [d]e ea cont[r]ouers[ia in|vicem sibi (?) de]beri 
praes[criptum sit (?)] | [.......de]beri pe[ – – –   

pag. 1: [de ea controversia ita stipulati sunt ita]qu[e | pac]ti: quod Ti. Crass[ius Fi]r[m]us a[r]bi|[ter] ex 
compromisso inter L. Comini|[um] Primum heredemue eius et [L. Appu|leiu]m Proculum heredemue eiu[s | 
pal]am coram utroque praesenti [sent]entiam proue sententia[|m|] dicat | [dici]ue i<u>beat et [|ante|] dum ante 
K. | [Feb]ruarias primas sente[nt]iam | [dic]at diciue i<u>beat diemque [co]mpro||[mi]ssi proferat proferriu[e 
i<u>beat: si | quid ad]uersus ea factu<m> erit si[ue quid | ita] factum non erit HS M [p(robos) r(ecte) d(ari) | 
dolu]mque malum huic rei ar[biterio|que] abesse afutur[u]mque [esse]. 

II. Tempi del processo 

4. Ulp. 13 ad ed. D. 4,8,13,3: Arbiter ex compromisso his diebus non cogitur sententiam dicere, quibus iudex 
non cogetur, nisi dies compromissi exitura sit nec proferri possit. 

5. Ulp. 13 ad ed. D. 4,8,21,5: Papinianus libro tertio quaestionum ait, si cum dies compromissi finiretur, prolato 
die litigatores denuo in eum compromiserint nec secundi compromissi arbitrium receperit, non esse cogendum 
recipere, si ipse in mora non fuit, quo minus partibus suis fungeretur: quod si per eum factum est, aequissimum 
esse cogi eum a praetore sequens recipere. quae quaestio ita procedit, si nihil in priore compromisso de die 
proferendo caveatur: ceterum si cavebatur et ipse protulit, mansit arbiter. 

6. Gai. 4,103–105: Omnia autem iudicia aut legitimo iure consistunt aut imperio continentur. 104. Legitima sunt 
iudicia, quae in urbe Roma vel intra primum urbis Romae miliarum inter omnes cives Romanos sub uno iudice 
accipiuntur; eaque e lege Iulia iudiciaria, nisi in anno et sex mensibus iudicata fuerint, expirant. Et hoc est, 
quod vulgo dicitur e lege Iulia litem anno et sex mensibus mori. 105. Imperio vero continentur recuperatoria 
et quae sub uno iudice accipiuntur interveniente peregrini persona iudicis aut litigatoris; in eadem causa sunt, 
quaecumque extra primum urbis Romae miliarium tam inter cives Romanos quam inter peregrinos 
accipiuntur. Ideo autem imperio contineri iudicia dicuntur, quia tamdiu valent, quamdiu is qui ea praecepit, 
imperium habet. 

7. Gai. 4,109: Ceterum potest ex lege quidem esse iudicium, sed legitimum non esse; et contra ex lege non esse, 
sed legitimum esse. Nam si verbi gratia ex lege Aquilia vel Ollinia vel Furia in provinciis agatur, imperio 
continebitur iudicium; idemque iuris est et si Romae apud recuperatores agamus, vel apud unum iudicem 
interveniente peregrini persona; et ex diverso si ex ea causa, ex qua nobis edicto praetoris datur actio, Romae 
sub uno iudice inter omnes cives Romanos accipiatur iudicium, legitimum est. 

8. Paul. 3 resp. D. 5,1,49,1: Iudices a praeside dati solent etiam in tempus successorum eius durare et cogi 
pronuntiare easque sententias servari. In eundem sensum etiam Scaevola respondit. 

9. Suet. Aug. 32,2–3: Ne quod autem maleficium negotiumve inpunitate vel mora elaberetur, triginta amplius 
dies, qui honoraris ludis occupabantur, actui rerum accommodavit. 3. Ad tris iudicum decurias quartam addidit 

ex inferiore censu, quae ducenariorum vocaretur iudicaretque de levioribus summis. Iudices a tricensimo 
aetatis anno adlegit, id est quinquennio maturius quam solebant.  

10. Mart. epigr. 7,65: Lis te bis decimae numerantem frigora brumae / conterit una tribus, Gargiliane, foris. / Ah 
miser et demens! viginti litigat annis / quisquam cui vinci, Gargiliane, licet? 

„O Gargiliano, ti affligge un processo che è stato discusso davanti a tre tribunali, e sono già trascorsi venti 
freddi inverni. Oh uomo infelice e pazzo! C’è qualcuno, o Gargiliano, che sta a litigare per venti anni, quando 
può perdere la causa?“ (trad. it. G. Norcio 2013) 

11. Suet. Vesp. 10: Litium series ubique maiorem in modum excreverant, manentibus antiquis intercapedine iuris 
dictionis, accedentibus novis ex condicione tumultuque temporum; sorte elegit per quos rapta bello 
restituerentur quique iudicia centumviralia, quibus peragendis vix suffectura litigatorum videbatur aetas, extra 
ordinem diiudicarent redigerentque ad brevissimum numerum. 

12. Tac. dial. 38. Transeo ad formam et consuetudinem veterum iudiciorum. Quae etsi nunc aptior est [ita erit], 
eloquentiam tamen illud forum magis exercebat, in quo nemo intra paucissimas horas perorare cogebatur et 
liberae comperendinationes erant et modum in dicendo sibi quisque sumebat et numerus neque dierum neque 
patronorum finiebatur. Primus haec tertio consulatu Cn. Pompeius adstrinxit imposuitque veluti frenos 
eloquentiae, ita tamen ut omnia in foro, omnia legibus, omnia apud praetores gererentur: apud quos quanto 
maiora negotia olim exerceri solita sint, quod maius argumentum est quam quod causae centumvirales, quae 
nunc primum obtinent locum, adeo splendore aliorum iudiciorum obruebantur, ut neque Ciceronis neque 
Caesaris neque Bruti neque Caelii neque Calvi, non denique ullius magni oratoris liber apud centumviros 
dictus legatur, exceptis orationibus Asinii, quae pro heredibus Urbiniae inscribuntur, ab ipso tamen Pollione 
mediis divi Augusti temporibus habitae, postquam longa temporum quies et continuum populi otium et assidua 
senatus tranquillitas et maxime principis disciplina ipsam quoque eloquentiam sicut omnia alia pacaverat. 

13. Iuv. 16,35–50: 
Praemia nunc alia atque alia emolumenta notemus 
sacramentorum. Convallem ruris aviti 
improbus aut campum mihi si vicinus ademit 
et sacrum effodit medio de limite saxum, 
quod mea cum patulo coluit puls annua libo, 
debitor aut sumptos pergit non reddere nummos 
vana supervacui dicens chirographa ligni, 
expectandus erit qui lites incohat annus 
totius populi. Sed tum quoque mille ferenda 
taedia, mille morae; totiens subsellia tantum 
sternuntur, iam facundo ponente lacernas 
Caedicio et Fusco iam micturiente parati 
digredimur, lentaque fori pugnamus harena. 
Ast illis quos arma tegunt et balteus ambit 
quod placitum est ipsis praestatur tempus agendi, 
nec res atteritur longo sufflamine litis. 
 
„Osserviamo ora gli altri vantaggi e gli altri benefici dei giuramenti militari. Se un vicino disonesto mi 
ha sottratto una valle della campagna avita o un podere, e dal centro del confine ha divelto la sacra 
pietra, che la mia polenta, con un’ampia focaccia, ha onorato ogni anno, o se un debitore continua a 
negarmi il denaro prestatogli dicendo che sono inutili le cambiali scritte sull’inutilissimo legno, 
bisognerà attendere l’anno che dà inizio ai processi di tutto il popolo. Ma anche allora bisogna 
sopportare mille noie, mille rinvii; tante volte non si fa che preparare gli scranni, e quando già il 
facondo Cedicio depone il mantello e a Fusco già viene da orinare, pronti come siamo, dobbiamo andar 
via, e così combattiamo nell’indolente arena del foro. Ma a coloro che le armi ricoprono e il balteo 
cinge, si concede per la causa il giorno che più è loro comodo, e le loro sostanze non sono consumate 
dalle lunghe frenate del processo.“ (trad.it. B. Santorelli 2011) 
 

14. Iuv. 13,157–161:  
haec quota pars scelerum, quae custos Gallicus urbis 
usque a lucifero donec lux occidat audit? 
humani generis mores tibi nosse volenti 



 
3 

 

sufficit una domus; paucos consume dies et 
dicere te miserum, postquam illinc veneris, aude. 
 
„Eppure, che piccola parte è questa dei misfatti che Gallico, custode della città, deve ascoltare dal 
sorger di Lucifero finché non tramonti il sole? Se vuoi conoscere i costumi del genere umano, ti basta 
anche solo il suo ufficio; passaci pochi giorni e poi, quando sarai tornato di lì, azzardati a dirti infelice!“ 
(trad. it. B. Santorelli 2011) 
 

15. Plin. ep. 6,31,1–13: Evocatus in consilium a Caesare nostro ad Centum Cellas (hoc loco nomen) magnam cepi 
voluptatem. quid enim iucundius, quam principis iustitiam, gravitatem, comitatem in secessu quoque, ubi 
maxime recluduntur, inspicere? fuerunt variae cognitiones, et quae virtutes iudicis per plures species 
experirentur. Dixit causam Claudius Aristion, princeps Ephesiorum, homo munificus et innoxie popularis. ... 
Sequenti die audita est Gallitta adulterii rea. ... Tertio die inducta cognitio est multis sermonibus et vario 
rumore iactata, Iuli Tironis codicilli, quos ex parte veros esse constabat, ex parte falsi dicebantur. ... Vides, 
quam honesti, quam severi dies, quos iucundissimae remissiones sequebantur. adhibebamur cottidie cenae; 
erat modica, si principem cogitares. interdum acroamata audiebamus, interdum iucundissimis sermonibus nox 
ducebatur. 

16. Gell. 12,13,1: Cum Romae a consulibus iudex extra ordinem datus pronuntiare “intra Kalendas” iussus essem, 
Sulpicium Apollinarem, doctum hominem, percontatus sum an his verbis “intra Kalendas” ipsae quoque 
Kalendae tenerentur, dixique ei me videlicet datum Kalendasque mihi prodictas, ut intra eum diem 
pronuntiarem. ... 

17. Alf. 7 dig. D. 4,8,50: Arbiter ex compromisso sumptus cum ante eum diem, qui constitutus compromisso erat, 
sententiam dicere non posset, diem compromissi proferri iusserat: alter ex litigatoribus dicto audiens non 
fuerat: consulebatur possetne ab eo pecunia ex compromisso peti. respondi non posse, ideo quod non esset 
arbitro permissum, ut id iuberet. 

18. Ulp. 23 ad ed. D. 50,5,13 pr.: Praetor eos, quoscumque intellegit operam dare non posse ad iudicandum, 
pollicetur se excusaturum: forte quod in perpetuum quis operam dare non potest, quod in eam valetudinem 
incidit, ut certum sit eum civilia officia subire non posse: aut si alio morbo laboret, ut suis rebus superesse 
non possit: vel si quid sacerdotium nancti sint, ut discedere ab eo sine religione non possint. nam et hi in 
perpetuum excusantur. ... (2) Qui autem non habet excusationem, etiam invitus iudicare cogitur. 

19. Vat. 194 (Ulp.): iusti autem an iniusti sint filii, non requiritur; multo minus in potestate necne sint, cum etiam 
iudicandi onere iniustos filios relevare Papinianus libro v quaestionum scribat. 

20. Vat. 197 (Ulp.): an bello amissi a tutela excusare debeant? nam et in fascibus sumendis et in iudicandi munere 
pro superstitibus habentur, ut lege Iulia de maritandis ordinibus de fascibus sumendis et publicorum kapite 
xxvi, item privatorum kapite vicesimo vii de iudicando cavetur. et puto constituendum, ut et a tutelis excusent; 
proinde sive tres bello amiserit sive unum duosve, pro superstitibus cedent. 

21. Suet. Aug. 32,3: Ac plerisque iudicandi munus detractantibus vix concessit, ut singulis decuriis per vices annua 
vacatio esset et ut solitae agi Novembri ac Decembri mense res omitterentur. 

22. Suet. Claud. 23,1: Rerum actum divisum antea in hibernos aestivosque menses coniunxit. 

23. Suet. Gal. 14,3: Iudicibus sextam decuriam adici precantibus non modo negavit, sed et concessum a Claudio 
beneficium, ne hieme initioque anni ad iudicandum evocarentur, eripuit. 

III. Costi economici 

24. Mart. 2.13: Et iudex petit et petit patronus: / solvas, censeo, Sexte, creditori. 

25. Tac. ann. 11,5,2–3: nec quicquam publicae mercis tam venale fuit quam advocatorum perfidia, adeo ut 
Samius, insignis eques Romanus, quadringentis nummorum milibus Suillio datis et cognita praevaricatione 
ferro in domo eius incubuerit. igitur incipiente C. Silio consule designato, cuius de potentia et exitio in tempore 

memorabo, consurgunt patres legemque Cinciam flagitant, qua cavetur antiquitus, ne quis ob causam orandam 
pecuniam donumve accipiat. 

26. Cic. Mur. 8: Neque enim iam mihi licet neque est integrum ut meum laborem hominum periculis sublevandis 
non impertiam. Nam cum praemia mihi tanta pro hac industria sint data quanta antea nemini, sic existimo, 
labores quos in petitione exceperis, eos, cum adeptus sis, deponere, esse hominis et astuti et ingrati. 

27. Cic. off. 2,69: Sed cum in hominibus iuvandis aut mores spectari aut fortuna soleat, dictu quidem est proclive, 
itaque volgo loquuntur, se in beneficiis collocandis mores hominum, non fortunam sequi. Honesta oratio est, 
sed quis est tandem, qui inopis et optimi viri causae anteponat in opera danda gratiam fortunati et potentis? A 
quo enim expeditior et celerior remuneratio fore videtur, in eum fere est voluntas nostra propensior. ... (70) ... 
Videndumque illud est, quod, si opulentum fortunatumque defenderis, in uno illo aut, si forte, in liberis eius 
manet gratia; sin autem inopem, probum tamen et modestum, omnes non improbi humiles, quae magna in 
populo multitudo est, praesidium sibi paratum vident. 

28. Plin. ep. 5,9,4: suberat edicto senatus consultum; hoc omnes, qui quid negotii haberent, iurare, prius quam 
agerent, iubebantur nihil se ob advocationem cuiquam dedisse, promisisse, cavisse. his enim verbis ac mille 
praeterea et venire advocationes et emi vetabantur. peractis tamen negotiis permittebatur pecuniam dumtaxat 
decem milium dare. 

29. Ulp. 8 de omn. trib. D. 50,13,1,10: In honorariis advocatorum ita versari iudex debet, ut pro modo litis proque 
advocati facundia et fori consuetudine et iudicii, in quo erat acturus, aestimationem adhibeat, dummodo 
licitum honorarium quantitas non egrediatur: ita enim rescripto imperatoris nostri et patris eius continetur. 
verba rescripti ita se habent: „si Iulius Maternus, quem patronum causae tuae esse voluisti, fidem susceptam 
exhibere paratus est, eam dumtaxat pecuniam, quae modum legitimum egressa est, repetere debes“. (11) 
Advocatos accipere debemus omnes omnino, qui causis agendis quoquo studio operantur: non tamen qui pro 
tractatu, non adfuturi causis, accipere quid solent, advocatorum numero erunt. 

30. Mart. 8,16: Pistor qui fueras diu, Cypere, causas nunc agis et ducena quaeris. ... 

31. Mart. 8,17: Egi, Sexte, tuam pactus duo milia causam. ... 

IV. Costi giuridici-sociali 

32. Ulp. 6 ad ed. D. 3,2,13,5: Ex compromisso arbiter infamiam non facit, quia non per omnia sententia est. 

33. Ulp. 13 ad ed. D. 4,8,3 pr.: Labeo ait, si compromisso facto sententia dicta est, quo quis a minore viginti 
quinque annis tutelae absolveretur, ratum id a praetore non habendum: neque poenae eo nomine commissae 
petitio dabitur. 

34. Ulp. 13 ad ed. D. 4,8,3,1: ...finge enim post causam iam semel atque iterum tractatam, post nudata utriusque 
intima et secreta negotii aperta... 

35. Vitr. 6,5,2: … nobilibus vero, qui honores magistratusque gerundo praestare debent officia civibus, faciunda 
sunt vestibula regalia alta, atria et peristylia amplissima, silvae ambulationesque laxiores ad decorem 
maiestatis perfectae; praeterea bybliothecas, basilicas non dissimili modo quam publicorum operum 
magnificentia comparatas, quod in domibus eorum saepius et publica consilia et privata iudicia arbitriaque 
conficiuntur. 

